
MAJBURIYATLAR HISOBINING NAZARIY 
ASOSLARI

Ochilov Farxodjon Shavkatjon oʻgʻli
Toshkent davlat iqtisodiyot universiteti
“Audit” kafedrasi i.f.d., dotsenti

Annotatsiya. Mazkur maqolada mamlakatimizda faoliyat yuritayotgan turli mulkchilik shaklidagi xoʻjalik yurituvchi 
subyektlarning majburiyatlari hisobini samarali va shaffof yuritish maqsadida ishlab chiqilgan taklif va tavsiyalar yoritib 
berilgan. Shuningdek, mamlakatimizda faoliyat yuritayotgan korxona va tashkilotlarning kreditorlik qarzlari, ularning 
tarkibi hamda muddati oʻtgan kreditorlik qarzlarining dinamikasi tahlil qilingan. Majburiyatlar hisobini yuritish bilan bogʻliq 
mahalliy olimlarning ilmiy-nazariy qarashlari tahlil qilingan va muallifning munosabati bayon etilgan. Mazkur maqolada 
keltirilgan tahlillar asosida majburiyatlar hisobining dolzarb masalalari hamda ularni bartaraf etish boʻyicha taklif va 
tavsiyalar taqdim etilgan.

Kalit soʻzlar: majburiyatlar hisobi, yuridik javobgarlik, konstruktiv javobgarlik, korporativ boshqaruv, aksiyadorlik jamiyati, 
kreditorlik qarzlari, moliyaviy hisobot, moliyaviy hisobotning xalqaro standartlari, xoʻjalik yurituvchi subyekt.

Abstract. This article presents proposals and recommendations developed to ensure effective and transparent accounting 
of liabilities of business entities operating in our country under various forms of ownership. The study also analyzes the 
accounts payable of enterprises and organizations, their structure, and the dynamics of overdue payables. The scientific 
and theoretical perspectives of local scholars on liability accounting are examined, along with the author’s own viewpoint. 
Based on the conducted analysis, the article outlines current issues in liability accounting and provides practical proposals 
and recommendations for their resolution.

Key words: liability accounting, legal obligation, constructive obligation, corporate governance, joint-stock company, 
accounts payable, financial reporting, international financial reporting standards (IFRS), business entity.

Аннотация. В данной статье представлены предложения и рекомендации, разработанные с целью эффективного 
и прозрачного ведения учета обязательств хозяйствующих субъектов различных форм собственности, 
действующих в нашей стране. Также проведен анализ кредиторской задолженности предприятий и организаций, 
функционирующих в нашей республике, её структуры и динамики просроченной кредиторской задолженности. 
Рассмотрены научно-теоретические взгляды отечественных ученых, связанные с ведением учета обязательств, 
а также приведено авторское мнение. На основе проведенного анализа в статье даны актуальные вопросы учета 
обязательств и предложения по их устранению.

Ключевые слова: учет обязательств, юридическая ответственность, конструктивная ответственность, 
корпоративное управление, акционерное общество, кредиторская задолженность, финансовая отчетность, 
международные стандарты финансовой отчетности, хозяйствующий субъект.

K I R I S H
Iqtisodiyotning chuqur globallashuvi sharoitida Oʻzbekiston Respublikasida korporativ boshqaruv tizimini 

yanada rivojlantirish, ishlab chiqarish, xizmat koʻrsatish va investitsiya jarayonlarida yetuk hamda ilgʻor korporativ 
boshqaruv mexanizmlarini joriy etish va qoʻllash borasida bir qator sezilarli islohotlar amalga oshirilmoqda. 
Shuningdek, mamlakatimizda faoliyat yuritayotgan aksiyadorlik jamiyatlarining faoliyatini samarali va shaffof 
tashkil etishga qaratilgan chora-tadbirlar oʻz samarasini bermoqda. Natijada aksiyadorlik jamiyatlarining 
samaradorligi va moliyaviy barqarorligini taʼminlash bilan bogʻliq bir qator muammolar hal etilmoqda.

“Ustav fondi (ustav kapitali) aksiyadorlarning aksiyadorlik jamiyatiga nisbatan huquqlarini tasdiqlovchi 
muayyan miqdordagi aksiyalarga taqsimlangan tijorat tashkiloti aksiyadorlik jamiyati (bundan buyon matnda 
jamiyat deb yuritiladi) deb eʼtirof etiladi”1.

1	 Oʻzbekiston Respublikasi “Aksiyadorlik jamiyatlari va aksiyadorlarning huquqlarini himoya qilish toʻgʻrisida”gi Qonuni. OʻRQ-370-son. 
06.05.2014-yil.

Aksiyadorlik jamiyatlari faoliyatini takomillashtirishda xorijiy mamlakatlar tajribasini oʻrganish va tahlil 
qilish orqali ularning samarali tajribalarini amaliyotga joriy etish maqsadga muvofiqdir. Bu orqali aksiyadorlik 
jamiyatlarida mavjud korporativ boshqaruv tizimini isloh qilishga erishiladi.

Hozirgi vaqtda moliyaviy hisobotlarda taqdim etilayotgan maʼlumotlarning sifati va ishonchliligi bilan bogʻliq 
muammolar buxgalteriya hamjamiyatining diqqat markazida boʻlib kelmoqda. Moliyaviy axborotlar malakali 
foydalanuvchilar talablariga javob berishi, shuningdek ularning asosida strategik boshqaruv qarorlarini qabul 
qilish imkoniyati yaratilishi lozim. Majburiyatlar xoʻjalik yurituvchi subyektlar moliyaviy hisobotlarining eng 
muhim elementlaridan biri hisoblanadi.

M A V Z U G A  O I D  A D A B I Y O T L A R  S H A R H I
Majburiyatlar hisobini takomillashtirish boʻyicha A.Tuychiyev oʻz ilmiy izlanishlarida xoʻjalik yurituvchi 

subyektlarda majburiyatlarni kamaytirish maqsadida ular holati va harakatini tahlil qilish koʻrsatkichlar tizimi2 
keng toʻxtalib oʻtgan. S.Maxmudovning ilmiy ishlarida moliyaviy operatsiyalarida pul oqimini diskontlash 
orqali auditorlik tekshiruvlarini optimallashtirish hamda audit risklarini kamaytirish3ga alohida eʼtibor qaratib 
oʻtgan. S.Tashnazarov tomonidan zamonaviy yondashuvlar asosida moliyaviy hisobotning aktivlari qiymati 
va majburiyatlarini baholash hamda xususiy kapitali elementlari oʻzgarishini hisobga olishning uslubiy 
tartib-qoidalari4 ishlab chiqilgan. A.Kozimjonovning ilmiy ishlarida qarz majburiyatlari boʻyicha xarajatlar 
hisobini yuritishda xarajatlarni “aktiv sifatida tan olinadigan xarajatlar” va “aktiv sifatida tan olinmaydigan 
xarajatlar”da hisobga olib borish5 masalalari yoritib berilgan. A.Amirov oʻzining tadqiqot ishida foyda soligʻi 
boʻyicha majburiyatlarni hisobot davrida toʻgʻri aks ettirish va shaffofligini taʼminlashda tahliliy ishchi schyotlarni 
amaliyotga joriy qilgan6. 

Shuni taʼkidlab oʻtish joizki, yuqorida keltirib oʻtilgan ilmiy-tadqiqot ishlarida aynan, majburiyatlar hisobi va 
auditi metodologiyasi boʻyicha bir qator masalalar oʻz yechimini topmagan. Jumladan, baholangan majburiyatlar 
hisobini yuritish, ijara boʻyicha majburiyatlar hisobini tashkil etish hamda moliyaviy hisobotlarda aks ettirish, 
moliyaviy majburiyatlarni moliyaviy hisobotlarda aks ettirshning amortizatsiyalangan qiymat boʻyicha usuli va 
foyda yoki zarar orqali haqqoniy qiymatda baholash usullari, shuningdek majburiyatlar auditida tahliliy amallarni 
qoʻllash masalalari toʻliq tadqiq qilinmagan. Aynan shu sababli, ilmiy-tadqiqot mavzusi bugungi kunda faoliyat 
koʻrsatayotgan aksiyadorlik jamiyatlarining xalqaro hamjamiyatga integratsiyalashishi sharoitida dolzarb 
ahamiyat kasb etadi.

T A D Q I Q O T  M E T O D O L O G I YA S I
Tadqiqot uchun ma’lumotlar korxonalar moliyaviy hisobotlari, majburiyatlar hisobiga oid milliy va xalqaro 

standartlar, shuningdek, tartibga soluvchi organlarning ochiq statistik manbalaridan olindi. Ushbu ma’lumotlar 
tarkibiy tahlil, normativ-taqqoslash yondashuvi va konseptual tahlil usullari orqali qayta ishlanib, majburiyatlar 
hisobining nazariy asoslarini aniqlashga xizmat qildi.

T A H L I L  V A  N A T I J A L A R
Xoʻjalik yurituvchi subyektlarda buxgalteriya hisobini yuritishni takomillashtirishda, eng avvalo, faqat 

xoʻjalik faoliyati nuqtayi nazaridan emas, balki moliyaviy xoʻjalik operatsiyalarining sodir boʻlishiga ko‘proq 
eʼtibor qaratish lozim. “Iqtisodiy hayot fakti”ni moliyaviy hisob obyekti sifatida eʼtirof etish moliyaviy hisob usuli 
kabi buxgalteriya toifalarini aniqlashtirishni talab etadi.

Moliyaviy hisobotning xalqaro standartlari (MHXS) keng tarqalgan moliyaviy hisobot tizimidir. Jahon 
iqtisodiyotining globallashuvi koʻpgina mamlakatlarda MHXSlarni qoʻllash va mazkur standartlarni doimiy 
ravishda takomillashtirish zaruratini keltirib chiqarmoqda. Oʻzbekiston Respublikasida buxgalteriya hisobini 
isloh qilish boʻyicha MHXS talablariga yaqinlashtirishga qaratilgan koʻplab chora-tadbirlar amalga oshirilmoqda. 
Xoʻjalik yurituvchi subyektlarning konsolidatsiyalangan hisobotlari MHXS talablari doirasida tuzilmoqda, bir 
qator xalqaro standartlar esa mamlakatimiz amaliyotida bevosita qoʻllanilmoqda.

2	 Tuychiyev A.J. Majburiyatlar buxgalteriya hisobi va tahlilining nazariy-metodologik muammolari.– i.f.d. ilmiy darajasini olish uchun 
yozilgan diss. avtoref. Toshkent. 2011-yil. – 60 b.

3	 Maxmudov S.K. Moliyaviy instrumentlarning hisobi va auditini takomillashtirish: Iqt.fan.dok. dis. ...avtoref. – Toshkent: 2024. -82 b.;
4	 Tashnazarov S.N. Moliyaviy hisobotning nazariy va metodologik asoslarini takomillashtirish. Monografiya. – Samarqand . 2018. 271 b.;
5	 Kozimjonov A. Xoʻjalik yurituvchi subyektlarda qarz majburiyatlari boʻyicha xarajatlar hisobini takomillashtirish. PhD diss. avtoreferati. 

08.00.08 - “Buxgalteriya hisobi, iqtisodiy tahlil va audit”. Toshkent - 2022-yil. 51 b.
6	 Amirov A.A. Axborot-kommunikatsiya texnologiyalari soxasida majburiyatlar hisobi va auditini takomillashtirish. PhD diss. avtoreferati. 

08.00.08 - “Buxgalteriya hisobi, iqtisodiy tahlil va audit”. Toshkent. 2022-yil. 53 b.

Maʼlumki, xoʻjalik yurituvchi subyektlarning moliyaviy hisobotlarida mavjud majburiyatlar tarkibida kreditorlik 
qarzlarining salmogʻi yuqori hisoblanadi. Shu sababli Oʻzbekiston Respublikasida faoliyat yuritayotgan korxona 
va tashkilotlarning kreditorlik qarzdorligi holati quyidagi rasmda keltirib oʻtilgan (1-rasm).

1-rasm. Korxona va tashkilotlarning kreditor qarzdorligi dinamikasi (1-sentyabr holatiga, mlrd soʻm)7

Rasm maʼlumotlarida keltirilganidek, mamlakatimizda faoliyat yuritayotgan korxona va tashkilotlarning 
kreditorlik qarzlari miqdori oxirgi besh yillikda oʻsish tendensiyasiga ega. Xususan, 2020-yil 1-sentyabr holatiga 
koʻra kreditor qarzdorlikning umumiy miqdori 121958,4 mlrd soʻm, 2021-yil 1-sentyabr holatiga koʻra 175615 
mlrd soʻm, 2022-yil 1-sentyabr holatiga koʻra 229599,9 mlrd soʻm, 2023-yil 1-sentyabr holatiga koʻra 294558,5 
mlrd soʻm, 2024-yil 1-sentyabr holatiga koʻra esa 323202,3 mlrd soʻmni tashkil etgan. Tahlil natijasiga koʻra, 
2024-yilda 2020-yilga nisbatan kreditorlik qarzlari miqdori 265 foizga ortganini kuzatish mumkin.

Quyidagi rasmda kreditorlik qarzlarining tarkibi tahlil qilingan (2-rasm).

2-rasm. Kreditorlik qarzdorlik tarkibi (mlrd soʻm)8

Yuqoridagi rasm maʼlumotlari shuni koʻrsatadiki, 2024-yil 1-sentyabr holatiga kreditor qarzdorlikning asosiy 
qismi yetkazib beruvchilarga va pudratchilarga berilgan avanslar — 176884,7 mlrd soʻm (jami qarzdorlikning 
54,7 % i), olingan boʻnaklar — 57642,5 mlrd soʻm (17,8 %), ichki idoraviy qarzlar — 19167,8 mlrd soʻm (5,9 %) 
va budjetga toʻlovlar boʻyicha qarz — 12000 mlrd soʻm (3,7 %) ulushiga toʻgʻri kelmoqda.

2024-yil 1-sentyabr holatiga koʻra kreditor qarzdorlikning umumiy miqdori 323202,3 mlrd soʻmni tashkil 
etib, shundan muddati oʻtgan qarzdorlik 10935,3 mlrd soʻmni (jami kreditor qarzdorlikning 3,4 % i) tashkil etgan.

Korxona va tashkilotlar faoliyatida muddati oʻtgan kreditorlik qarzlari qoldiqlari bilan bogʻliq holatlar tez-tez 
uchraydi. Korxona va tashkilotlarning muddati oʻtgan kreditor qarzdorligi dinamikasi quyidagi 3-rasmda yoritilgan 
(3-rasm).

7	 www.opendata.natlib.uz maʼlumotlari asosida muallif tomonidan ishlab chiqilgan
8	 www.opendata.natlib.uz maʼlumotlari asosida muallif tomonidan ishlab chiqilgan

3-rasm. Korxona va tashkilotlarning muddati oʻtgan kreditor qarzdorligi dinamikasi (1-sentyabr holatiga, mlrd 
soʻm)9

Yuqoridagi rasm maʼlumotlari 2024-yilda muddati oʻtgan kreditor qarzdorlik 2023-yil 1-sentyabrga nisbatan 
24,2 % ga kamayganini koʻrsatmoqda. Muddati oʻtgan kreditorlik qarzlari ulushining ortib borishi salbiy holat 
hisoblanadi.

Yuqorida keltirilgan tahlillar natijasida aytish mumkinki, mamlakat miqyosida kreditorlik qarzlarining 
salmogʻi ortib borayotgani, shuningdek uning tarkibida muddati oʻtgan kreditorlik qarzlari ulushining ko‘payishi 
iqtisodiyotda dolzarb muammolarni yuzaga keltiradi. Shu sababli bu borada olib borilayotgan ilmiy tadqiqotlar 
hajmi va samarasini yanada oshirish maqsadga muvofiqdir.

Mamlakatimizda faoliyat yuritayotgan turli mulkchilik shaklidagi xoʻjalik yurituvchi subyektlarning moliyaviy 
hisobotlarida mavjud majburiyatlar tarkibida uzoq va qisqa muddatli bank kreditlarining ham salmogʻi sezilarli 
hisoblanadi. Shu sababli xoʻjalik yurituvchi subyektlarga tijorat banklari tomonidan ajratilgan uzoq va qisqa 
muddatli bank kreditlarining iqtisodiyot tarmoqlari boʻyicha oʻzgarishi quyidagi jadvalda keltirib oʻtilgan (1-jadval).

1-jadval. Tijorat banklari tomonidan iqtisodiyot tarmoqlariga ajratilgan kreditlar10 (mlrd.soʻm)

№ Tarmoqlar nomi
2023-yil 2024-yil

Mlrd.soʻm Ulushi (%) Mlrd.soʻm Ulushi (%)

1. Sanoat 66913,9 26,6 51283,2 25,6

2. Qishloq xoʻjaligi 14602,5 5,8 13950,3 7,0

3. Qurilish 6826,8 2,7 5117,3 2,6

4. Savdo va umumiy ovqatlanish 30511,1 12,1 26809,7 13,4

5. Transport va kommunikatsiya 9594,3 3,8 4515,9 2,3

6. Jismoniy shaxslar 100234,8 39,9 73141,0 36,6

7. Boshqalar 22718,1 9,0 25271,1 12,6

JAMI 251401,5 100 200088,5 100

9	 www.opendata.natlib.uz maʼlumotlari asosida muallif tomonidan ishlab chiqilgan
10	 Oʻzbekiston Respublikasi Markaziy banki maʼlumotlari asosida muallif tomonidan ishlab chiqilgan

Jadval maʼlumotlari shuni ko‘rsatadiki, iqtisodiyot tarmoqlariga turli maqsadlarda ajratilgan kreditlar hajmi 
2023-yilda jami 251401,5 mlrd so‘mga, 2024-yilda esa 200088,5 mlrd so‘mga teng bo‘lgan. Mazkur iqtisodiyot 
tarmoqlariga ajratilgan kreditlar miqdorida sanoatga ajratilgan kreditlarning salmog‘i 2023-yilda 26,6 foizni, 
2024-yilda esa 25,6 foizni tashkil qilmoqda. Xo‘jalik yurituvchi subyekt nuqtayi nazaridan qaraganda, mazkur 
kreditlar buxgalteriya hisobida sanoat korxonalarining majburiyatlari miqdorining sezilarli oshishiga olib keladi.

Xo‘jalik yurituvchi subyektlarning moliyaviy hisobotlarida mavjud majburiyatlar bo‘yicha moliya-xo‘jalik 
operatsiyalarini hisobga olishning o‘ziga xos xususiyatlari va turli muammolari kuzatiladi. Bu holat nafaqat ushbu 
atama ta’rifining bahsli talqini bilan, balki ayrim majburiyat turlari bo‘yicha buxgalteriya hisobi yuritish tartibining 
to‘liq ishlab chiqilmaganligi bilan bog‘liq. Amalda bu xo‘jalik yurituvchi subyektlarni mazkur ko‘rsatkichni batafsil 
yoritmaslikka va ayrim kreditorlik qarzlarini umuman aks ettirmaslikka undaydi. Biroq moliyaviy hisobotlardan 
foydalanuvchilar uchun majburiyatlar to‘g‘risidagi axborotlar juda muhim ahamiyatga ega.

X U L O S A  V A  T A K L I F L A R
Yuqoridagi tahlillar shuni ko‘rsatadiki, O‘zbekiston Respublikasida amal qilayotgan buxgalteriya hisobi 

bo‘yicha normativ-huquqiy hujjatlar kelgusida yanada takomillashtirilishi orqali xo‘jalik yurituvchi subyektlarning 
potensial majburiyatlarini moliyaviy hisobotlarda to‘liqroq aks ettirish imkoniyatlari kengayadi. Moliyaviy 
hisobotlar tarkibidagi ayrim ko‘rsatkichlar subyektning majburiyatlari holati va dinamikasini aniqlik bilan 
yoritishga xizmat qilishi kutiladi, bunda kontragentlar va agentlar o‘rtasidagi iqtisodiy munosabatlar yanada 
shaffof tarzda namoyon bo‘ladi.

Majburiyatlarning shakllanishi korxonalar tomonidan amalga oshiriladigan bitimlarning tabiiy natijasi bo‘lib, 
ular tovarlar, xizmatlar va bajarilgan ishlar uchun keyingi to‘lov jarayonini tartibga soladigan yuridik asos bo‘lib 
xizmat qiladi. Bozor sharoitida xo‘jalik yurituvchi subyektlar hisob-kitob intizomiga qat’iy amal qilishi orqali 
barqaror ishlab chiqarish zanjirini ta’minlashi, iqtisodiy munosabatlarda uzilishlarning oldini olishi kutiladi. 
Shartnomalarda belgilangan muddati o‘z vaqtida bajariladigan hisob-kitoblar nafaqat moliyaviy intizomni 
mustahkamlaydi, balki korxonaning kelgusi investitsion jozibadorligini ham oshiradi.

Majburiyatlar hisobot davrida yoki undan oldingi jarayonlar natijasida shakllanadigan va ularning 
so‘ndirilishi iqtisodiy manfaatning kamayishiga yoki aktivlarning qisqarishiga olib kelishi ehtimoli mavjud bo‘lgan 
kreditorlik qarzlari hamda boshqa turdagi qarzlar hisoblanadi. Kelgusida majburiyatlarni aniq tasniflash, ularni 
o‘z vaqtida e’tirof etish va hisobga olish amaliyotining takomillashuvi korxonalarning moliyaviy barqarorligini 
mustahkamlashi, debitorlik va kreditorlik qarzlari boshqaruvini samaraliroq yo‘lga qo‘yishi prognoz qilinadi.

